
「喂！我哋玩返跑Online好無呀？」暴龍提議，「玩到無嘢好玩啦，等咗條仆街成半日啦。」

「哇！幾耐之前嘅 game呀？」暴牙好驚訝暴龍竟然會講出玩跑Online，「乜原來你都會玩？」

我一諗起跑Online，就諗起好多往事，於是乎我只好笑笑，表示無咩所謂。

「會呀，小學雞嗰陣玩咗一陣。」暴龍講得好輕描談寫。

咁又係，佢咁沈迷係槍game，好難將佢同跑Online鈎埋一齊。

 「係喎，依家我哋咪夠人玩四人同心囉？」芝士腸佢數一數人頭，然後好興奮咁講。

「你戇鳩架？成班男人係度玩乜鬼四人同心？」暴龍老實不客氣，「係男人就玩章魚爸爸！」

「好喎！」暴牙附和，「都Okay喎！」芝士腸立刻180度轉軑，仲快撚過一級方程式。

「喂！司華力，你呢？」佢哋叫住我。

「我無所謂呀，玩乜都得。」

其實我暗暗係度驚，因為我唔想開個ac俾佢哋知，原來我已經玩到飛鞋。

會俾佢哋笑……真係恥笑架。

好順利咁登入去，懷著戰戰赫赫嘅心情入去玩。

我成功登入，見到一個好熟悉而又陌生嘅名——司華力腸。

「人呢？係邊？開咗房！」

「頂你，你連人哋咩名都唔知，開乜撚嘢房？叫雞叫得多？」暴牙忍唔住了。

「情天霹靂音速小子！」芝士腸大大聲咁講出嚟。

換嚟嘅係我哋幾個嘅笑聲，「屌屌屌」聲咁係網吧入面迴盪著。

我哋幾個都好耐無嚟過網吧，自從放榜前一晚，大家一齊係網吧打機打天光，然後去拎成績表。

以前放學有時間就去打機，玩CS，信長，LOL都有，有時都會玩下freestyle。

依家偶爾去下網吧，都覺得懷念，額外覺得珍惜。因為咁嘅日子，越嚟越難得。越係難得，就越係珍貴。

「你哋又叫咩名呀？係度嘈！睇過？」芝士腸不甘示弱。

佢探過頭去睇下暴龍同暴牙叫咩名，「挑！乜撚嘢點蟲蟲又蟲蟲飛，咪一樣咁戇鳩！」

佢哋兩個都難得理佢。

又難怪佢嘅，佢平時改開啲名都有頭有路，估唔到佢以前咁膠，我都笑埋一份。

以前小學雞時代，改名都特別傻仔過人，依家諗返起，除咗傻笑，更覺係一份難忘嘅回憶。

「點蟲蟲、蟲蟲飛都入咗嚟啦！快啦司華力！」芝士腸叫我。

而我……則點開好友，望住一堆失去顏色嘅名字。

係喱堆名入面，我只留意一個人——牛奶糖。

一個我係跑Online入面，搵到嘅初戀。

牛奶糖其實係同我同一間學校，依家諗返起，其實中學時期，會同某啲人熟真係好莫名其妙。

你曾經有無試過問自己，點解會同喱班人熟？

然後再回想返，會fd到，竟然係咁……咁平凡。

就好似我同暴龍同暴牙兩兄弟fd，係因為我好細個心血來潮，去樓下屋村啲乒乓波枱度打乒乓波。

咁啱見到佢哋兩兄弟打緊，我三唔七識就去跟隊，跟跟下就成日打，打打下又入埋同一間中學。

一切係幾咁自然，但其實可以一齊玩咁耐，係唔容易。

牛奶糖佢真名叫陳皓琳，之所以叫牛奶糖，係佢皮膚好白，又鍾意食牛奶糖。

叫下叫下，就連真名都唔記得。

至於我點解會俾人叫司華力，就……唔好提啦好嗎？

牛奶糖唔係靚女，只係一個好普通嘅女仔，但唔知點解，我就係俾佢吸引住。

依家大家畢咗業，發覺佢靚咗好多。

原來好多嘢已經一早唔同曬。

嗰陣時仲係MSN嘅年代，最鍾意就係掛住個MSN去做其他嘢，煲下劇，打下機。

明明牛奶糖係隔離班，但係唔知點解佢會有我MSN，仲加到我。

後尾先知道，原來佢加錯咗人，打錯咗email嘅幾隻字，咁啱就加咗我。

而我會知係佢，都係上咗中三同班之後，先知。

玩跑Online，已經係小學雞嘅事，嗰陣小學班fd一齊玩，玩玩下上咗中學就自己玩多。

因為小學班同學已經各散東西，中學又無咩人玩跑Online，變相自己偶爾會登入睇下有無人Online一齊玩，無就自己單機。

「留在彼此的身邊，牽著手再繼續飛。」
 
喱句係牛奶糖係MSN status度打嘅句子，我一睇到，我就清楚知道，喱句係跑Online嘅句子。
 
當其時我並無咩想法，唔係想狗公溝佢，只係純粹見到有fd玩跑Online，嗰種見到原來都有人玩嘅興奮同喜悅感。
 
令我產生一種衝動，就係主動去hi佢。
 
嗰陣時嘅我一啲都唔怕醜，仲幾勇敢添。依家你叫我咁樣主動去搵女仔傾偈？我真係做唔出。
 
我都唔知點解，當中嘅原因，可能係隨住年紀增長，面皮會越嚟越薄嘅關係掛？
 
頂，我仲要勁傻仔咁震佢。
 
你剛剛已送出來電震動！
 
其實真係好柒，不過牛奶糖都回得幾快，不過只係回咗個「？」。
 
「你係咪都有玩跑Online呀@＠？」
 
想當年，好多喱啲咁樣嘅表情符號，見人用得幾得意，自己又跟住用。
 
啱啱學識打字嘅我，幾乎用親都係5P字，依家已經唔會啦。
 
牛奶糖打嘅都係5P字，但依家嘅佢，已經唔會再打。
 
「係呀，做咩呀？」牛奶糖覆我。
 
「無，想搵fd一齊玩姐哈哈。」
 
其實我已經On緊跑Online，不過較咗半視窗，可以一邊On，一個邊覆佢。
 
登、登、登！
 
見到牛奶糖嘅回覆彈上嚟，我就即刻回覆。
 
「你無fd陪你玩咩？」佢打字好快，相比起我，打字慢到乜咁，因為啱啱學識，所以好鬼慢，成日都要諗點樣打。
 
「無呀，好多fd去玩其他Game，玩跑Online俾人笑架。」
 
「我覺得幾好玩呀，啱女仔玩。」佢後面打埋個微笑嘅表情符號。
 
「女仔唔係會鐘意玩勁舞團多咩？」
 
我自問真係玩唔掂勁舞團。
 
「我唔鐘意勁舞，鐘意跑多啲。」再加多個「XD」。
 
以前嘅我哋，好興講句嘢都加表情符號，久而久之變成咗一個習慣。無咗表情符號，感覺上就好似凝重咗同嚴肅咗咁。

「係呢，你跑Online叫名？我加你呀。」我主動問起佢。
 
以前問女仔一啲隔膜都無，依家傾句嘢，人哋都當你想溝佢咁。
 
唉…打打下都好懷念從前……
 
「同MSN個名一樣。」
 
「你依家玩？」
 
估唔到佢會主動叫我玩，本來諗住瞓嘅我，都決定玩多場。
 
「係呀，ON緊。」
 
「一唔一齊玩返場先？」我就係等緊佢喱句。
 
「好！玩咩先？」
 
「乘法王？入到去認得出我就加名啦。」牛奶糖講到好吸引，令我有種莫名嘅期待。
 
唔單單係因為牛奶糖係女仔，就算係其他朋友，都會想第一次玩嘅時候，展示自己最強嘅一面。
 
我喱一次都唔例外，拎出自己最強嘅裝備，同埋角色。
 
我仲好記得我係用森美，一隻一仆街起身好撚慢嘅角，但係跑得好快。我決定賭一鋪，不能柒！
 
仲要配埋精靈，咩都準備好曬，開埋場。
 
「開咗房啦，等你。」我都打返個表情符號，然後俾個房號佢，等佢入嚟。
 
無幾耐，我見到牛奶糖個名。
 
佢用緊莉娜個角。坦白講，第一次見到，我真係俾佢電到。
 
我不自然將喱個角代入咗佢，覺得莉娜就係牛奶糖真人，覺得佢好靚！

「跑Online呀話？」我明白佢意思，我點會傻到真係以為佢想同我拍拖咩？
 
我都會有啲自知之明嘅。
 
「醒目仔！」
 
「當然，哈哈。」
 
「咁仲唔快啲On？」我好傻仔，有種老婆叫老公嘅感覺。
 
小時候就係有喱種無無謂謂嘅遐想，無聊咁FF下。
 
好快我哋就去公園註冊，做咗一日情侶。
 
無錯，就係一日，我無講錯，係真係一日咁多。
 
第二日就搞分手，純粹只係貪得意玩下咁樣咋……
 
「好得意呀，你睇下！」牛奶糖停咗係度打字。
 
佢再跑多幾下，佢身後嘅紅線跟住佢郁嚟郁去，而佢另一邊綁住嘅，就係我。
 
「係呀，好得意呀……」我好自然咁串佢，「好似拖住隻狗咁。」
 
「……」佢覆我一堆點點點。
 
「衰人！唔同你玩啦！」
 
嗰句衰人，有點甜，我笑起上嚟，都帶甜。
 
然後牛奶糖佢就跑走咗，咁我又跟住跑。
 
我哋只不過係個online game入面個公園度跑嚟跑去，但搞到好似真係係公園入面拍拖咁，你追我逐。
 
好似玩緊細路哥愛情遊戲，『你追我呀…你追我唔到…呀…你差啲捉到我…你追到我啦…』類似喱啲。
 
但好神奇喎，咁樣又一日。
 
係遊戲入面以情侶嘅名玩咗一日，好似我真係拍咗一日拖咁，穿梭係真實與虛幻之間。
 
咁樣都可以算係初戀掛？？？
 
但真正令我接觸，認識牛奶糖喱個女仔，係我中三嘅時候。
 
最後我哋只係拍咗兩年拖。
 
有佢，令我青春歲月入面塗上好多色彩。但係，同時間佢係我青春入面嘅遺憾。
 
如果我可以成熟啲，咁樣，我係咪就唔會失去佢？

喱一年我同佢相處嘅時間確實唔多，只係偶爾咁叫下大家玩下跑。
 
佢係我少數女仔朋友入面，榮登MSN我的最愛排行榜入面。
 
嗰陣時會張個Icon放大，然後一打開MSN首先就會見到佢哋有無在線上，有時都會收到牛奶糖嘅離線訊息。
 
同佢傾偈好似變咗一種習慣，我哋傾偈嘅嘢唔再局限係跑Online入面，會傾下其他嘢，例如咩星座呀，乜乜都會傾一餐。
 
去睇星座網仲要偷睇下自己同佢夾唔夾，但又唔覺得自己鐘意佢，真係超級大傻仔。
 
終於去到放暑假，中二嘅暑假。
 
中學雞嘅暑假，無嘢做，得閒去踢下波打下波，平時無無聊聊，你會唔會咁勤力去做暑期作業？
 
暑假作業都會留到最後先做嘅你，會唔會去上興趣班？學畫畫？去補習？
 
絕大部分都係屋企打機，睇片。
 
試過成日都同牛奶糖係度玩跑，我同佢玩章魚爸爸可以話玩到出神入化。跳電跳到好撚快。
 
嗰時仲好型咁帶住條勁長嘅頸巾係度玩，但其實好撚MK。
 
除咗玩跑，有時我會係MSN度見住牛奶糖係度睇緊啲台灣劇，海派甜心。
 
佢仲要用緊PPS睇。
 
以前嘅PPS係會show埋出嚟，嗰陣PPS好多嘢睇架，依家搵唔返嚕……
 
「咁有興趣煲劇呀？」我一見到就問，我哋都已經fd到無咩好介懷。
 
只見牛奶糖Icon由綠色框變咗做橙色，再由橙色瞬間變成紅色。
 
我就大約估到，佢應該係轉咗全螢幕，所以睇唔到有MSN跳出嚟。
 
以前好多估估下嘅樂趣，換轉現在，好似搵唔返咁…對我嚟講。
 
我見佢睇緊，我又心郁郁想去睇下，反正睇下唔啱睇咪唔睇囉！
 
我打開PPS，開始追劇之路。

當我追完一集之後，覺得又幾好喎，個男主角又係傻傻地咁樣，而女主角又係一個惡霸。
 
同牛奶糖有三至四分似啦。
 
回想起嚟，都唔知點解自己會好自動咁將女主角影射做牛奶糖，而自己就係嗰個男主角。
 
我諗，初初接觸愛情嘅人，都會幻想自己係男／女主角，然後你鐘意嘅就係另一伴！！！
 
「係呀，無嘢做呀嘛。」佢唔知係邊度整啲貼圖出嚟，好鬼可愛，更添傾偈嘅趣味。
 
後未我先知，要自己搵圖，然後將自己會打嘅字合埋一齊，下次你打嗰隻字出嚟就會出張圖。
 
成個過程都要自己諗自己整，依家好似少咁喱啲樂趣。
 
一想起從前，就好懷念。
 
懷念以前嘅歌，以前嘅人，以前嘅事，以前嘅自己。
 
原來自己都曾經咁樣青春過。
 
「好無睇呀？」因為佢，我開始追劇，一齊追嘅感覺。
 
只不過，當時嘅我分唔清楚會追劇，係因為鐘意佢，定係機緣巧合。
 
但我可以好肯定咁講，嗰陣時嘅時光係最快樂無價。
 
「羅志祥真係好靚仔呀！」牛奶糖開始追上腦。
 
「我覺得佢冬菇頭靚仔啲。」我依舊串佢，嘻笑怒罵。
 
我哋嘅節奏都係咁樣，開始會生活大小事都會有牛奶糖。
 
去沖涼啊食飯啊，都會講，就連早抖早晨都會講，基本上我覺得，我哋好似真係拍緊拖咁。
 
去到開學，先係我哋故事嘅開始。
 
Sorry啊各位，跑Online只係令我哋相識嘅開端，我哋真正嘅故事，係中學。

其實開學對我嚟講無咩特別，係去到開咗學一段時間，我先知道，原來牛奶糖就坐係我前面！
 
我哋初中會分班，只有A班係精英班，全級前40會入去精英班，其他都會打散曬咁分班。
 
我自己點都唔會入到精英班架啦，於是乎求其編入咗一班，好彩暴牙同我同一班，我先有個伴，而芝士腸同暴龍就入咗另一班。
 
開學無耐，老師就幫我哋安排好曬啲位，而我就同一名肥婆一齊坐。
 
哇屌你老母，佢一個人坐係度已經可以將我逼出走廊……
 
真係不堪回首嘅回憶……
 
我無注意到前面咩女仔嘅原因，就係個肥婆坐係我隔離，搶走曬我注意力。
 
每一級，都有一個肥婆。
 
佢係全級最撚肥嘅肥婆，暴牙見到我同肥婆玲坐，成日都偷望我，然後係度陰陰嘴笑！
 
仆你個街！我一定會介紹肥婆玲俾佢識。
 
肥婆玲全名唐少玲，真係唔知佢邊忽「少」？
 
我真係想同啊李Sir講，「李Sir可唔可以走肥啊？」
 
級花已經唔係度架啦，點解仲要俾個肥婆我！？
 
依家回想返，我嘅想法都係一致，點解牛奶糖唔係坐我隔離？
 
一開學，我真係頹到唔想上堂，因為我專心唔到……
 
人哋高登故就係女神坐係隔離，其他男同學都專心唔到上堂；而自己呢？就係因為肥婆搞到專心唔到上堂！
 
而其他人就好撚專心！
 
最最最最最攞命嘅係，我坐係最角落，靠窗位度，走都無得走呀大佬……點頂呀！？

我陷入咗一個惡夢，無止境。

係牛奶糖將我解救出嚟，令我可以逃離肥婆嘅魔爪。

肥婆就如同毒撚一樣恐怖，嗰種強大嘅自信美，真係非一般人所能做到。

我俾肥婆玲完美嘅自信震攝住，動彈不得。

「好啦喎你！成日借啲椅掂我隻手，想點姐？鐘意我啊！？」

我呆撚咗，然後一堆問號。

佢似乎係忍受咗好耐，但明明我先係最難受。

我暗罵，仆你個街啊......你隻手成撚日都過曬界咁想點姐？依家仲要賴返落我度？傻撚咗？

當然，身為一個君子嘅我，係唔會咁講啦。

「唔敢唔敢，邊敢鐘意你啊......」我驚講咗出嚟一陣連位都無得位。

毒撚同肥婆邊個恐怖啲？兩個真係不分上下。

我一直俾個肥婆霸凌！欺凌！

成日覺得我鐘意佢，偷睇佢！

好啦講返牛奶糖啦...唔想情劇暴走變咗肥婆之戀。但對住個肥婆真係成肚都係氣，唔知你哋明唔明啦......

以上句子，就算出自靚女把口我都想兜巴星埋去，更何況係一個肥婆？

唔係話討厭所有肥婆，我只係討厭喱一件肥嘢。

直至到有一個小息，有個女仔嚟我哋班房大嗌「牛奶糖！」
 
我聽到之後就好留心，牛奶糖？乜原來我哋班有人叫牛奶糖？定喱級有好幾個都叫牛奶糖？

然後坐我前面嗰個女仔，企咗起身，係我前面行過去，我可以好清楚咁睇到佢側面。

唔算話好靚女，但幾可愛。喱一眼，我深深俾佢吸住走......

仲記得第一次俾一個女仔吸走視線係幾時嗎？嗰個好自然嘅一瞬間，感覺世界好似停頓咗。

然後隨住牛奶糖嘅離開方向望去，一個均勻嘅身材，盡管普通，但只有我睇得出佢嘅不平凡。

然後繼續望......繼續望......肥婆玲嘅面孔將我打返落地獄。

放過我啦好嗎...？我好攰呀...我粗口都廢事講啦，仆街......

「做咩又成日偷睇我啊！依家越嚟越密啦喎！」

「頭先上堂眼瞓又趴係度偷望我！你已經張開咗隻眼啦，仲以為我唔知！」

「信唔信我話俾Miss知啊嗱！？」

我條導火線由腳板底開始一路燒燒燒，燒撚到頭殼頂，真係忍唔柒鳩住。

「係啦係啦！我最鐘意你啦！得未？」我火撚滾咁勁大聲屌柒肥婆玲，盡顯男人嘅霸氣。

下一秒我就後悔了，因為我感覺到全班都望住我..........

暴牙聽到之後爆笑，「哈哈哈哈，乜原來你鐘意肥…」佢知道肥婆不可得罪，立即改口，「鐘…意啊玲？幾登對啊！」
 
幾乎係班入面嘅人都聽到曬，我百口莫辦…
 
「係囉！我都覺啊，我同啊華幾登對㗎…」只見肥婆玲發曬姣咁，咁多年嚟我都無法忘記喱個惡夢。
 
嗰一日發生咗啲咩我已經唔記得咗，唔想勾起，我嗰陣頹咗一排，連機都無打。
 
當一個男仔，可以有一日唔打機，有兩個原因：1.拍拖太開心，成日都陪女朋友 2.太頹、唔開心。
 
可想而知我嗰陣有幾頹。
 
直至牛奶糖搵我。
 
自從嗰日之後我好少講嘢，更加唔想理肥婆玲。
 
小息，我如常趴係張枱度瞓教，跟住有人敲我張枱，「喂！」
 
把音聽起上嚟幾動人溫柔，唔似得個肥婆粗聲粗氣，於是乎我坐起身。
 
見到牛奶糖擰轉個頭，望住我。
 
佢帶住一副沉重嘅眼睛，文靜得嚟卻不失可愛，笑起上嚟有幾分頑皮。
 
同佢係MSN嘅感覺幾類似。
 
「做咩咁耐都唔on MSN啊？」牛奶糖語氣充滿著挑逗，百百厭厭。
 
反而咁樣我同佢一開始就無咗隔膜，一啲都唔會覺得尷尬，我哋嘅相處係幾咁自然。

「無啊…我…好攰啊…」我亂咁講。
 
牛奶糖佢瞄一瞄我隔離，唔係度…唔知條友去咗邊，可能去咗廁所掛，食到咁撚肥。
 
「係咪因為前幾日魯芬咁樣講搞到你唔開心啊？」
 
講起又講，條友又幾似魯芬，但一定無佢咁搞笑，係一個惡死嘅魯芬。
 
「唉…唔好提啦！」
 
「咪唔開心啦，返去玩返場跑Online就開心㗎啦！」
 
奇怪嘅係，牛奶糖又知道我係司華力腸？我哋其實無見過面，只係咁啱係網上識到咁解。
 
嗯……算啦！喱啲都唔重要。
 
「好啦好啦… 」其實我都想玩嘅，只係無動力姐，提不起勁。
 
「無你同我玩無癮啊！」牛奶糖笑住講。
 
「緊係啦！要同勁人玩先好玩囉。」對住牛奶糖，我啲笑容就莫名其妙咁出返嚟。
 
我仔細觀察牛奶糖，先發覺…原來牛奶糖個波好大！大到好似要撐爆件衫咁。
 
點解我之前無留意到？
 
一定係肥婆轉移曬我嘅注意力！
 
牛奶糖要改名啦，改做奶牛糖啦……佢可以將個波放係我張枱上面，好難唔注意到㗎喎？
 
「算吧啦你，無我同你一隊？你玩四人同心早就輸啦！」
 
「咩啊！明明就係同你差嗰少少！」我反駁，只不過係遲佢少少到終點。
 
我都唔知點解佢次次跳都可以快過我，佢唔會無氣咩？
 
「你會唔會運動會嗰陣同人跑，話同人差嗰幾秒啊？講出嚟都俾人笑啦係咪？」牛奶糖把口真係……
 
同人MSN一樣咁撚串。
 
「你串少我一陣洗死咩！？係MSN串到嚟學校。」
 
點解頭先我會有「覺得佢溫柔」嘅錯覺？

睇嚟佢都係一路串到落尾架啦。

「係fd先串你咋傻佬！」你睇下啊...有樣板你睇架，唔係呃你架。

「係囉係囉，心情難得好返又俾你串到謝返曬。」

「返去玩返場跑啦，姐姐陪你玩！」

唔知係咪佢豪爽嘅性格，我就係咁樣俾佢吸引住。

上堂嗰陣周不時都會留意佢，坐係佢後面，見住佢可愛嘅馬尾，就可以幻想到佢正面。

我趁老師做緊其他嘢嘅時候，搞鳩佢馬尾。

點搞？咪就係...係咁撥佢馬尾，係度fing下fing下咁。

然後佢「摺」咗一聲，擰轉頭望住我，怒目而視。

憤怒嘅眼神帶點調皮，彷彿同你講緊粗口咁，你瞬間就明白嗰個眼神代表啲咩。

我好鐘意佢喱個神情，可愛得嚟又令我覺得既興奮又好笑。

可能就係嗰一剎那，我就慢慢鐘意咗牛奶糖。
 
佢用口型同我講，『喂啊！』

「嘻嘻！」我暗笑。

我同牛奶糖嘅關係好曖昧，感覺好似戀人咁好，過咗咁多年，都值我一再回味一番。

可以嘅話，我都想返去以前嘅時光。

喱一切，個肥婆都睇在眼內，估唔到嘅係...佢周圍同人講牛奶糖搶佢男朋友(姐係我)。

然後我哋班上面嘅人唔知點解又會信，然後一齊俾人排斥。

中學嘅圈子好細，好快全班都知，當佢哋見到我同牛奶糖就避之則吉，我同佢只感到百舨無奈。

「Sorry啊...搞到你咁樣......」我返到去MSN佢。

我同牛奶糖嘅事，暴牙佢並不知情....啊，與其話佢唔情，不如話男仔們都唔知情，因為係女人先會咁濕鳩。

我會知，係因為我睇得出，同埋牛奶糖唔開心我都有問過。

不過肥婆玲無意中推咗我同牛奶糖係埋一齊。

佢嘅壞心事無意間竟成了一件好事，我同牛奶糖因為喱件事，感情先慢慢好。

「算啦！佢哋都唔清楚我份人，因為喱件事都睇得出邊個先係我朋友。」
 
我不知不覺成日都會注意牛奶糖，命運好似一步一步咁將我哋拉近。

由一開始加MSN，開學坐我前面，排斥事件等等，都將我哋嘅距離由平行線合成一直線，好似喱兩條線有磁力咁，會相互吸引。

有時你不得不相信緣份，因為就係巧合到令你相信有緣份嘅存在。

「唔洗驚，你仲有我啊嘛！」我試圖安慰佢。

「有你成日搞鳩我？」我係MSN見到喱個訊息，打從心底咁笑出嚟，真心希望我哋可以一直咁落去......

然後牛奶糖繼續輸入中，「成日將啲紙巾放落我件冷衫度！有你我先黑仔啊！」再打個嬲爆爆嘅符號。

「我成日陪你玩跑喎！」

「你不如陪我跑步好過啦......真人跑哈哈哈。」

「下？你講真定講笑啊？」

「我喱排都有去跑啊，夜晚去跑下海旁咁。」

「乜無聽你提過嘅？」

「乜都同你講咩？傻嘅...哈哈。」睇到你句，我個心不禁感到失落，而喱種失落好強烈。

可能我真係將牛奶糖當成習慣，而忽略咗，其實我哋只係朋友......

「咁又唔係，因為好多嘢你都會同我講，慣咗啊嘛…haha」
 
喱一句我係諗咗好耐先覆，中間不停來來回回地刪改。心中嘅失落無得呃自己，因為我見到喱句我真係唔知點覆。
 
通常我回人好快，諗到咩就打咩，但今次……係我第一次唔知點樣覆。
 
我心口微微發痛，好輕微…
 
好快，喱種痛楚一轉即逝，就消失咗。
 
「好啦，下次去跑步同你講啦！」牛奶糖微笑道。
 
原來表情符號存有一種魔力，可以令你從冰冷嘅螢幕中感受到對方溫暖嘅微笑。
 
「一齊去跑好無？」
 
不知不覺，牛奶糖已經有能力去控制我嘅喜怒哀樂。
 
當時嘅我，開始明白咩嘢叫做「鐘意」。
 
「好啊！我哋將跑Online變為實戰，由虛擬跑到現實喎，係咪勁先？」
 
「係啦係啦，我哋乜都係『跑』，緊係勁啦屌你！」
 
當其中一個人開始改變，喱段關係都一樣……其實都係度變緊。
 
「喂！我同你講啊，我琴晚又追緊一套新劇，好正啊！」牛奶糖興高彩烈咁同我講。
 
一返到學校，牛奶糖放低書包，就轉過頭同我講。
 
老實講，其實心入面係幾enjoy喱種主動俾人搵嘅感覺。
 
而且以前係所有無聊嘢都可以傾一餐，依家就連開口問候一句，都覺得困難……
 
「又咩嘢戲啊，啊……你哋啲女仔真係好鬼鐘意追劇㗎喎！」
 
「咁女仔係咁㗎啦，你哋啲男仔夠鐘意睇動漫啦，我夠唔明囉屌！」
 
我俾佢串到口啞啞，次次駁咀都唔夠佢嚟。

「動漫同台劇係兩樣嘢嚟架，無得比嘅！」我笑住講。

「算！唔同你拗。」佢覺得曬氣嘅眼神，每次都吸引到我想笑。

「我喱排追緊惡作劇之吻！真心好正......直樹又靚仔，湘琴又蠢下蠢下咁.....好匹配啊！」

見牛奶糖打曬冷震咁興奮，我開始慢慢習慣佢喱種俗稱男人婆嘅性格。

自從我成日都同牛奶糖講嘢，個死肥婆我就無理到佢，佢次次同我講嘢都唔會so佢，話知佢死。

「你話呢......男仔係咪,,,,都會鐘意喱啲傻下傻下嘅女仔架？」

牛奶糖眼神閃閃縮縮，無端端咁怕醜都有。

不過我唔會放過可以串佢嘅機會，「做咩啊？咁怕醜？有鐘意嘅人啊？」

我只不過係想串下佢，期待佢俾我嘅反應係「傻啦咪戇鳩啦！」

點知牛奶糖話「有係有...但係好多嘢都唔知啊嘛......」

我估唔到會咁樣，自己初戀條路都唔係易行...

我同啲動畫男主角一鳩樣，自己鐘意親嘅女仔係點都唔會鐘意自己。

好可悲，櫻木花道如是，鳴門都是如此。

嗰一下，好似俾人用槌仔一嘢打埋嚟心口度，好大衝擊。
 
我只能夠強裝微笑。
 
「係啊？邊個啊？講嚟聽下？」我感覺到自己把聲抖震緊，笑容都好僵。
 
「挑！講俾你聽有鬼用咩！？」
 
「快啲啦！答咗我問題先啦！」見佢好心急嘅款，我只好將自己嘅情緒收埋入心。
 
「嗯……每個男仔都唔同喎，就好似有啲女仔會鐘意男仔好cool，有啲會鐘意男仔陽光一樣。」
 
「你講下個男仔係點嘅，先幫到你㗎嘛！」我越係唔想承認喱種酸，就越係覺得酸。
 
自欺欺人嘅感覺唔好受……
 
「佢啊……普普通通咁啦，同佢幾啱傾，傾傾下就……」
 
「哎呀！我做乜同你講埋喱啲嘢㗎？」牛奶糖臉上泛起紅暈。
 
見到咁樣，我嘅妒忌心就越嚟越強。
 
「我哋好朋友嚟㗎嘛，有咩唔講得啊？」我開始心不在薦咁係書包亂咁摷嘢，
 
為嘅就係可以分散下自己嘅注意力，同埋係度諗，牛奶糖講嘅幾啱傾，會唔會係講緊我呢？
 
「唉……算啦，見你咋！」
 
「我哋係補習社識嘅，我覺得佢幾型仔㗎……咁啱我哋補習坐埋一齊，咁就……」

我後尾先知，原來佢口中所謂嘅型仔，只不過係個MK仔。
 
MK仔之所以黑人憎，無非都係因為佢哋搶走我哋喱啲毒撚嘅女神。
 
「咁快就有feel？」其實我想問嘅係……咁我呢？對我又有無feel？
 
「唔知啊，佢就係俾到喱種感覺我……」
 
唔經唔覺，啲人開始返曬嚟，次次都停係啲敏感位。
 
究竟…牛奶糖係要啲咩感覺呢？
 
唔知係咪我錯覺，感覺上牛奶糖覆我MSN嘅感覺耐咗，次數少咗。
 
玩跑嘅時間都少咗，我終於明白現實好多時候都係殘酷，不盡人意嘅事多到數唔曬。
 
我好唔開心，我可以確定自己真係鐘意咗牛奶糖。
 
「喂！司華力，放學去打機啦！」好彩自己仲有班老死。
 
「去囉！」我諗都唔諗，我唔想再唔開心落去，我決定去發洩。
 
以前嘅日子，放學唔係打波就係去網吧打機，諗返起都覺得開心。
 
而係喱種時光入面，我先可以真正專心打機，唔去諗牛奶糖。
 
我開始專心上堂，件肥嘢已經無出聲好耐，好似係佢俾人排斥返咁，我只可以話係自作業，抵撚死。
 
我突然間感覺到褲袋震咗一震。
 
我拎部古董出嚟（而家嚟講），Song ericsson嚟，仲要係推機嚟㗎！
 
當時嘅我，認為自己全身上下最型就係喱部推機Song ericsson，成部機推出嚟真係好鬼死型！
 
不過可惜啊……都無女搵，有乜柒嘢用？
 
就好似你有一碌好大條嘅鳩，但無處展露自己嘅雄風一樣，得物無所用。
 
嗰時係同台sd SMS免費，我同牛奶糖唔同台，我3仔，佢人仔，sd SMS要錢。
 
所以我哋MSN算啦，唔洗錢啊嘛。
 
但突然間佢Sd咗個SMS過嚟，『你係咪唔開心啊？成日都唔見你出聲嘅？』
 
收到喱個SMS，其實內心係幾驚喜同埋感動。就算要俾錢，佢都想要關心下我……
 
我手握部手機，同時思考緊點樣覆牛奶糖。

我掩飾唔到心中嘅喜悅，依家我開心定唔開心，都俾牛奶糖牽引住。

『係啊，有啲唔開心，不過無咩嘢啦。』我一覆會覆好多，因為覆少句就要俾錢，所以一次過打曬自己想打嘅嘢最為實際。

『有咩事可以同我講喎xddddd
我哋可以同甘共苦架嘛;)
嚟啦嚟啦!!!!! 』

成段訊息都好有牛奶糖風格，表情符號都鐘意疊勁多。有人會唔鐘意，覺得MK、5P，但我就係鐘意咁樣嘅牛奶糖。

依家......喱啲符號經已變得稀有，甚至會懷念。

MK先係贏家，輝煌嘅年代溝女無數，轉個撚頭畢業後洗走陣MK味，換個韓look，有邊個會知？有邊個理你以前係點樣嘅人？

我望住牛奶糖個小馬尾，個訊息同個背影，第一次產生一種......牛奶糖唔係屬於我嘅感覺。

明明早排我哋好似拉近咗，依家又好似拉返遠咁......

如 實 在 認 真 喜 歡 我 
或 是 有 心 敷 衍 我 
......
 
直至放學，我同暴牙佢哋去網吧打機，係網吧大戰唔知幾多回合。

cs、left 4 dead咩都玩一餐。

係我最忘我嘅時候，牛奶糖打俾我。第一次打俾我。

我小心翼翼咁拎起手機，輕輕推一推。

「喂？」

「你係邊啊？MSN又唔on，陪我打機啦！」牛奶糖把聲聽起嚟有啲震震地咁。

「我係網吧打緊機啊，無on MSN啊，一陣陪你打啦。」我依家好矛盾，唔想再接觸落去，但又唔捨得佢難得咁樣搵我。

「你係網吧？邊間啊？我又過嚟打得唔得啊？」我覺得佢今日有啲唔尋常。

「下？但我同緊啲fd打緊喎。」

「唔緊要啦！一齊囉，怕咩姐！」

「我問下先啦。」我hold住個電話，問隔離嘅暴龍，「喂！我有個fd過嚟打機喎，得唔得啊？」

「屌！點會唔得啊，想過嚟咪過嚟囉，怕條撚啊？」

啊暴龍哥一嚟到網吧就粗口上身咁，講個不停。

「OK啊，你過嚟啦，我哋係I-one度。」

喱度附近係得一間I-one，牛奶糖應該知道係邊，應該係話，正常都知係邊度。
 
收咗線之後，我繼續打機。

打咗一陣，又收到牛奶糖電話。

「喂，腸仔，我係門口啦。」我暗暗奇怪。

「係門口做咩唔入嚟啊？」

「er......無..我第一次嚟網吧...門口有啲黑，我...唔係幾敢入去啊.....」

牛奶糖平時把口串過馬撚，依家竟然有嘢會驚，我真係哭笑不得啊。

「你可唔可以出嚟接我啊？」第一次覺得佢語氣咁柔弱。

「好啦好啦，我出嚟接你啦！」怕咗佢，不過咁樣又真係展現佢可愛嘅一面。

我出到去，見到佢傻下傻下嘅樣，就忍唔住串佢，之前嘅唔開心，彷彿一掃而空。

「邊有人未嚟過網吧架？」

「我又唔似你！我乖學生嚟架...」

「乖喎，我真係唔知啦屌你！」我哋邊行邊傾，同埋要幫牛奶糖開位。

我側邊又坐咗人，牛奶糖又第一次嚟，我決定轉機陪佢坐兩人位，一嚟可以有二人時間，二嚟無班蛋散嘈住，一舉兩得！
 
俾完錢，掟個靚彎行入去，牛奶糖好似未見過世面嘅大鄉里咁。

「哇！好大啊。」牛奶糖驚嘆，「原來網吧咁嘅樣架？」

「乖啦，你再係咁我就唔帶你嚟架啦！」我一路行去搵暴龍佢哋。

「屌！你好衰囉！」然後佢一嘢打落嚟，勁撚痛。

「難得你串到我，當係俾個獎勵啦，嘻嘻。」

雖然痛，但我覺得係甜蜜嘅痛，痛得嚟係開心嘅！

「暴龍，我fd嚟咗啦，喱頭無位，我同佢坐第二度啊。」

本來打緊機嘅佢哋，一見到我身後嘅牛奶糖，「WOW」

『司華力帶女嚟啊！』
『頂世界變啦！』
『啊嫂！』

「咪玩啦你班仆街！」

「哇，牛奶糖，乜你都會嚟網吧架？」暴牙同我同班，佢當然知道牛奶糖啦，佢都有同牛奶糖打聲呼。

我就係打鬧聲中順利咁走佬。

由於依家喱個位去我同牛奶糖個位，都有一段隔離，沿路我見到係網吧嘅男仔視線都停留係牛奶糖身上。

雖然牛奶糖相貌平平，但有一個傲人嘅身材，令佢整體觀感大大加分。
 
成班MK仔都望到牛奶糖實一實，到依家我先知，原來牛奶糖嘅魅力係咁大。

見到牛奶糖俾人視姦，就好鬼炆，我都唔知點解，就好似有道火係心口咁。

我懷住喱道火去打機，一坐低，我熟練地打開部電腦，等緊load入去。

而牛奶糖就坐係度，四周圍望望望，而部電腦仲係黑屏緊。

頂......唔撚係怪？

「你唔會......唔識開電腦掛？」見住牛奶糖出醜個樣，頓時覺得佢好可愛，喱一面係我平時好少見到。

對佢嘅喜歡，又增添咗幾分。

「我...哈哈，點會呢？我點會唔識開電腦啊？你戇鳩架？」

「我...只不過係搵唔到開電腦個制姐.....」佢再嘗試去搵，但斜斜地望住我，彷彿示意緊啲咩咁。

「唉，真係服咗你！」我又點會接收唔到佢個訊號啊？

「唔該曬！」佢報以微笑，傻傻地咁。

原來牛奶糖都有蠢蠢地嘅一面，咁究竟係咪個個女仔都會有嘅呢？
 
我哋好順利咁打開部電腦，牛奶糖好似都唔知點用咁。

「喂！點用架？」點解咩嘢都無嘅？」佢露出天真無邪嘅表情，真係好鬼搞笑。

同牛奶糖一齊，笑容都會畫咗係臉上，我哋嘅相處，就係一副美麗嘅畫。

「唔話你知！」我作弄下佢。

「快啦！我第一次嚟咋。」

「第一次就同我嚟，係咪好有感覺先？」係喱種氛圍下，我講嘢越嚟越大膽。

「痴線啦你！」

「啊.....唔係，你幫我嘅話就好有感覺啦，哈哈。」我真係輸俾牛奶糖，俾佢食到死下死下咁。

「好啦好啦！」然後幫佢開埋跑Online，其實好簡單，教一教佢就識曬。

代表嘅係，唔會再有機會教佢/玩佢。

「唔該曬。」牛奶糖搞掂曬之後，淨係留低咗喱句。跟住好似細路仔咁，好興奮咁係度玩。

然而我見到一幕我最唔想見到嘅事......

牛奶糖好順利咁登入MSN，我見到原來牛奶糖同好多男仔傾偈，一登入就好多離線訊息跳出嚟。

頓時我見到嘅畫面，係灰色。

我好努力咁強裝輕鬆，但我呃唔到自己內心嘅失落。「哇！你好多男仔搵喎！估唔到你市場咁大啊......」

我自己講出嚟都覺得好酸，我分唔清我究竟係羨慕佢係咁多人搵而我無啊，定係因為我鐘意佢而妒忌。

但最害怕嘅，係嗰一份唔確定嘅心意.......
 
「死啦，你啲fd會唔會話你重色輕友架？」牛奶糖無啦啦提起，睇嚟佢都幾介意咁喎......

「我同你講，佢哋唔會講，就唔係fd啦。朋友就係串返嚟嘅！」忽然間我覺得自己開啟咗聖人模式，識得講大道理。

「你......啊..你又講得幾有道理喎！好似我哋喎哈哈哈。」

「喂！玩返場跑啦。」牛奶糖見到跑online個網頁load好啦，順勢問我。

「驚你啊！俾你見識下人稱DJ小王子。」

「收皮啦你，你係仆街小王子。」佢大大聲咁講，睇嚟佢融入曬網吧喱個環境。

我哋打打鬧鬧，串串貢咁玩咗幾場。

然後係我哋玩到就嚟高潮嘅時候，忽然間有幾條MK仔係後面圍住我哋兩個......

「咦，靚女！乜你都有玩跑咩？」
「係囉，我好勁架，魔鞋！」
 
嗰種氛圍，我好撚驚......我第一次感受到咁強大嘅壓迫力。

好幾個MK仔圍住牛奶糖，我唔知可以做啲咩，但我唔想班死MK搞鳩牛奶糖。

「咪同條廢柴玩啦！同我哋一齊玩跑咪仲好。」
「咪係...一齊玩四人同心啦！」

我忍唔柒鳩撚閪住啦！

「喂！人哋想點玩關你乜事姐！」我聲大大咁講，以為可以嚇返走佢哋，等佢哋可以知難而退啦.....

屌你啊，嗰幾個MK仔不但完全唔驚，仲兇返過嚟，「咩料啊你！我哋鐘意點......」佢用隻又粗又長嘅食指戳我心口，我留意到，佢嘅食指仲帶住隻骷髏戒指。

「就點！關你撚事啊？柒頭皮！」佢將我推返落張櫈度。

「咩事啊？邊個恰我個fd啊？」暴龍佢見有唔妥，即刻趕過嚟。

「你又咩料啊？我哋差條友玩四人同心，搵多個組隊玩又唔得啊？」依家帶頭嘅MK仔兇神惡煞，其他跟係後面嘅MK仔一齊圍威喂。「係啊...係啊」叫個不停。

「我陪你玩！睇你班仆街咩料。」我點都唔會要牛奶糖同佢哋玩㗎啦！

玩親分分鐘粒糖會俾人食堆。
牛奶糖聽到我咁講，呆咗，然後笑咗出嚟。

由頭到尾佢都無出到聲，唔知佢係驚定點，但嗰一抹笑容，真係俾咗好大嘅信心我。

「加油！」牛奶糖背住班MK仔，用口型同我講。

喱個戰爭，許勝不許敗！

「好啊，驚閪你啊！」喱條MK仔，我後尾先知道原來佢叫牙俊，令我諗起神仙B。

牙俊chock一chock佢嗰一執長到遮曬眼嘅陰，露出一雙豆豉咁細嘅眼睛。

我發誓，從此我同MK仔誓不兩立！

我哋去返原位，入好曬場啦，佢哋好幾個拖鞋同埋波鞋仔，咁串咀想同我隻飛鞋鬥？仲話自己魔鞋？

我當然上齊最勁嘅練金裝，同埋用最新嘅角——軒仔。

有軒仔好威豬架，又型又勁，好多人用佢，我為咗威下都課金買咗佢。

準備就緒，入場！
 
我同牛奶糖兩個人坐係M記入面，拎住張M記卡，20蚊一張嗰啲呢，買一個可以換另一個。

我哋係度傾緊要換咩好，喱種小樂趣，如今已經不復存在。

「點啊，你諗好未啊？」牛奶糖係咁催我。

事關我哋兩個都想食麥旋風，但又只可以揀一個，於是我讓咗俾牛奶糖，自己揀其他。

但好難揀得落手......

「快啦！我想食啊。」牛奶糖少有地扭計。

「好啦好啦！我要個蘋果批啦。」

「好啦，竟然你請我啦，我就幫你去買啦！我唔會咁衰嘅，哈哈。」

事關我頭先係網吧同牛奶糖賭，賭輸咗就要請，玩咩？緊係跑online啦！

MK仔嗰場四人同心，當然係我帶住佢哋邁向勝利啦！

跟住佢哋就無再過嚟，我見佢哋換咗其他game係度玩，勁舞團。

擺明輸俾我唔甘心要走去玩其他game發洩下啦哈哈哈！總之就係爽啦！

但我輸俾牛奶糖就唔甘心啦，係臨尾衝線關頭，佢竟然跳落我個頭度，暈撚咗我，爬我頭.......我真係勁大聲咁屌咗出嚟。
 
「嗱！俾你架。」牛奶糖佢遞咗個蘋果派過嚟。

「做咩咁嘅表情啊？輸咗唔開心？定唔甘心啊？」牛奶糖係度哈哈大笑，感覺佢平時係學校嘅樣返嚟啦。

「真係好唔鋸啊嘛，有乜可能咁樣輸返轉頭先得架！」

「哎啊......係架啦，輸咗就無得食麥旋風架啦！」

牛奶糖用匙羹整起咗一大舊雪糕，然後擺係我面前，搖兩搖。

「係咪好想食啊？」佢嗰種嬲屌嘅表情。

其實我係想食你多啲。

「走開啊！」我扮嬲。

「嗯。」牛奶糖忽然間換咗個好認真嘅表情，「食啦！」

咁好死？

我張開個嘴，準備一嘢咬落去，但我錯了。

係我正要食到嘅時候，牛奶糖極快速咁縮手，將嗰啖雪糕放入佢自己口入面。

我又屌出聲。

「你以為我唔知你扮嬲啊？哈哈哈！」佢即刻食完就講，嘴邊仲有雪糕嘅痕跡。

唉我頂...心中既無奈又覺得幾....甜蜜。係開心嘅....

「啊...你呢......」我只好默默咁開我個蘋果派嚟食。
 
「講笑姐，嚟啦！」牛奶糖溫柔咁講，臉上仲要掛住一記微笑。

此刻，我發現到牛奶糖嘅甜。

佢又真係將舊雪糕擺係我面前，但我唔撚信！啱先已經柒咗，唔想再柒多次！

「乖啦屌你，今次真係唔玩你啦，信我啦。」牛奶糖那雙動人嘅眼鏡，好似老母咁，乖乖地咁聽佢話。

我一啖食咗佢，又真係俾我食到！

「乖啦！Good dog.....good boy啊，哈哈哈。」最後都係俾佢當狗咁撚。

睇嚟我真係俾佢食住啦......

「汪汪汪！」我扮狗咬佢。

「喂啊！打你架我。」牛奶糖笑笑口咁講。

「不過呢，頭先多謝你啊......幫我出頭，嘻嘻！」牛奶糖撥一撥佢額前嘅斜陰，然後撓一撓頭髮，露出迷人兼誘人嘅頸同埋鎖骨。

佢靦腆一笑，感覺怕怕地醜，成個畫面係靚到呆咗係度，深刻到直到依家，都會記得一清二楚。

應該係我咁大個仔，見過最靚嘅畫面啦。

「做咩姐你！人哋多謝你都無反應嘅，一碌木咁！」佢臉頗鼓起嚟，成塊面圓碌碌，更添可愛。
 
「無..無...只係諗緊嘢姐。」

「諗咩啊？諗緊頭先自己幾型？」牛奶糖食雪糕食得好爽，不過偶爾都會餵俾我食下。

少不更事嘅我，根本唔知咩叫曖昧，淨係單純地覺得好開心，有點甜。同埋好想要多啲。

「痴線啦你！我淨係諗....頭先點解我咁夠薑，明明驚都仆街。」

「我都估唔到架，我仲以為你會唔講嘢添，你平時都淆底咁款嘅，哈哈哈！」

「不過真心感動嘅，多謝你。」喱句係真心嘅，我聽到。因為真心話係心傳心嘅。

「客咩..氣啊，應份嘅......哈..哈哈...」搞到我都有啲怕醜添！

「係呢，點解你今日會無啦啦打俾我話要嚟網吧嘅？」我食完個蘋果派問道。

「嗯....無啊，只係...今日發生太多事姐。」牛奶糖又勾起唔開心嘅事，佢睇落好唔開心咁。

「做咩事啊？」我真心關心佢，我都想佢可以開心返。


